
Desioa erditu ostean (I) 

34 urteko emakume bat naiz. Orain dela sei hilabete eduki nuen gure lehenengo umea. Haurdunaldia eta erditzea oso ondo joan ziren. Baina Uxue jaio zenetik gogoa zeharo galduta daukat. Harrituta nago denbora dexente pasatu delako eta, gainera, ni ez nintzelako horrelakoa. Inoiz bueltatuko da sexu harremanak edukitzeko gogoa? amaia A. 

Sexua - Agurtzane Ormatza Imatz 

Emakumeon prozesua erditu ostean kolore askotakoa da, baina denontzako ere ikasi beharreko bidea da. Garai horrek gure bizitzako atal guztietan daukan eragina izugarria da, zelan ez gure desioaren bizipenetan! Baina ama izatearena betiko bada, garai horrek ematen dituen aldaketa guztiak ez dira betikoak, adibidez, desioari dagokiona. 

Desioa ulertzeko hainbat aldagai kontuan hartu behar dira. Gaur batzuk jorratuko ditugu. 

Alde batetik, biografikoak; hau da, nolakoa izan den desioa gure bizitzan. Bestetik, momentu horretakoak: zelako egoeran gauden murgilduta eta zelako gogoa daukagun bestelako gauzetarako. 

Eta ezin ditugu ahaztu beste bi aldagai. Bata, sexu harremanak eduki baditugu: zelakoak izan diren. Bestea, kimika, gure burmuinak isurtzen dituen sustantzia kimiko batzuk. Emakume batek erditu ostean hainbat aldaketa jasan behar du. Lehenengo umearekin batez ere: dena hankaz gora jartzen da. Prozesu bat dela eta ikasi arte horrelakoa izango dela onartzea. 

Amaren loaldiak, jateko ohiturak, norberaren buruaren zaintzaren erritualak... albo batera uzten dira, jakin arte zelan egin gure jaioberriarekin. Horrek dakarrena: neke izugarria, energia falta eta geure buruaren garrantzia gutxiestea. Ama berria bada, egoera berriari aurre egiteko ziurtasun ezak urduritasuna handitzen du. Norberaren gaitasunak ez dira hain argi ikusten, eta askotan besteen eskuetan uzten ditugu gure erabakiak. Amak bikotekidearekin daukan harremana aldatu egiten da, biren sisteman hirugarrena sartzen da. Beraz, presioak, era desberdinek egiteko eta bete gabeko espektatibek estutu egingo dute giroa. 

Amaren gorputza zeharo aldatzen da. Sabela zabaldu, titi esnedunak agertu, bagina eta aluaren ezpainak handitu (kontuan hartu gabe episotomiak eta abar). Askotan ez dugu geure burua ezagutzen ispiluaren aurrean. Gorputz bat zelan desagertzen den eta beste batekin bizi beharra ez da kontu makala. 

Amari barneko kimika aldatzen zaio. Prolaktinaren kantitatea eta progesteronarena handitu egiten dira, beharrezkoa da gure umeak hazteko eta babesteko. Baina horrek sexurako isuria eta genitalen sentsibilitatea jaistea ere badakar, orgasmoa izateko gaitasuna apaltzea. Estrogenoaren jaitsiera garrantzitsua izaten da erditu ostean. Estrogenoek laguntzen dute sexurako isurian, baginaren eta aluaren testura goxoa eta lubrikazioa garatzen dute...; beraz, horien faltak ez digu lagunduko. 

Ez da erraza emakume baten gorputzean baino gehiago ama baten gorputzean aurkitzea. 

